
	Эрт урьдын цагт хаан, хатан хоёр аж төрж байжээ. Эв найртай, элбэг жаргалтай амьдарсаар арван хоёр хүүхэдтэй болсон нь бүгдээрээ хүү байжээ. 

	Хаан хатандаа нэг удаа:

	— Арван гурав дахь хүүхэд чинь охин болж төрвөл арван хоёр ахыг нь алахаас өөр яах вэ? Хураасан хөрөнгө, хушуу нутаг маань охинд минь хүртэг гэж гэнэ. 

	Тэгээд хаан арван хоёр авс хийх зарлиг буулгасан юмсанжээ. Модны үрдсээр зөөллөж, жижиг дэр тавьсан арван хоёр авсыг нууц өрөөнд хийгээд түлхүүрийг нь хатанд өгч, хэнд ч үл хэл гэж хатуу тушаал буулгасан гэнэ. 

	Хөөрхий эх харамсан өдөржин уйтгарлажээ. Бурхнаас заяасан Вениамин нэртэй бага хүү ээжээсээ огт салдаггүй юмсанж. Тэр эхээсээ:

	— Хонгорхон ээж минь харамсаж юунд уйтгарлав гэж асуухад

	— Хонгорхон үр минь, хэлэхэд хэцүү байна гэж эх нь хариулжээ. Гэвч хүү амар заяа үзүүлсэнгүй. Тэгэхээр нь эх модны үрдсээр дүүргэсэн арван хоёр австай өрөөг онгойлгож үзүүлжээ. Тэгээд хүүдээ:

	— Хонгор үр Вениамин минь ээ! Эдгээр авсыг эцэг чинь чамд болон чиний арван нэгэн ахад чинь зориулж хийхийг тушаасан юм. Хэрэв надаас охин төрвөл та нарын амь сүйдэх нь гэжээ. 

	Эх уйлан хайлан энэ тухай өгүүлэхэд хүү ээжийгээ тайтгаруулан:

	— Хонгор ээж минь битгий уйл. Арга учир олоод эндээс бид явна гэжээ. 

	— Арван нэгэн ахтайгаа аглаг ойд оч. Өндөр модны орой дээр өдөржин ээлжилж суугаад өргөө шилтгээнийхээ оройг үргэлж харуулд. Хэрэв надаас хүү төрвөл цагаан туг, охин төрвөл улаан туг хатгана. Цагааныг харвал эргээд ирцгээ. Улааныг харвал буруулж зугтацгаа, бурхан та нарт туслаг. Өвлийн цагт дайралдсан түүдэгтээ дулаацаж зуны цагт халуун нарнаас болж бүү үхэг гэж шөнө бүхэн босож бурхандаа би залбирна гэж эх нь хүүдээ хэлсэн юмсанжээ. 

	Тэгээд л хүүхдүүд ой руу явцгаасан гэнэ. Өдөр бүхэн ээлжлэн өндөр модны орой дээр сууцгаан өргөө шилтгээнээ харуулдах болжээ. Арван нэгэн өдөр өнгөрч Вениамины ээлж болж гэнэ. Тэгээд тэр шилтгээний оройд туг байхыг харсан юмсанжээ. Гэхдээ цагаан биш улаан, цус шиг улаан туг тэдэнд үхэл зарлан намирч байжээ. Энэ тухай сонссон ах дүү нар хилэгнэн: Хаа нэгэн охиноос болж хамтаараа бид үхнэ гэж үү? Үүний төлөө өширхөцгөөе! Хэрэв охин тааралдвал улаан цус нь урсаг гэж өчицгөөжээ. 

	Тэгээд тэд цаашаа түнэр харанхуй ой руу орж харах эзэнгүй байсан шидэт амбаар олцгоож гэнэ. 

	— Энд бүгдээрээ суурьшицгаая. Хамгийн бага, хамгийн хүчгүй Вениамин гэрээ сахина. Харин бид ан ав хийж амь зуух болно гэж ах нар нь өгүүлжээ. Ах нар нь ан хийж, туулай, гөрөөс, тагтаа шувуу авлан Вениаминд авчирч өгнө. Тэр хоол унд зэхнэ. Амбаар байшиндаа арван жил амьдарсан боловч цаг хугацаа харвасан сум шиг өнгөрчээ. 

	Хатны төрүүлсэн охин ч өсөж том болжээ. Тэр охин духан дээрээ алтан одтой, зөөлөн сэтгэлтэй, зүйрлэмгүй үзэсгэлэнтэй байсан гэнэ. 

	Нэг удаа шилтгээнд юм угаах үед охин эрэгтэй хүний арван хоёр цамц байхыг олж хараад эхээсээ:

	— Аавд багадам арван хоёр цамц хэнийх вэ? гэж асууж гэнэ. 

	Ээжийн сэтгэл шаналан ингэж хариулж гэнэ. 

	— Хонгорхон үр минь. Арван хоёр ахын чинь цамц. 

	Охин тэгэхэд нь:

	— Анх удаа сонсож байгаа арван хоёр ах нар минь хаана байна вэ гэж асуусан гэнэ. 

	— Буурал энэ хорвоогийн чухам хаана нь явааг бурхан л ганцаараа мэднэ гэж эх охиндоо хариулаад модны үрдсээр дүүргэн, зөөлөн дэр тавьсан арван хоёр австай нууц өрөөг үзүүлж гэнэ. 

	— Эдгээр авсыг ах нарт чинь зориулсан юм. Чамайг төрөх үед ой руу тэд зугтсан гээд болсон явдлыг өгүүлсэн юмсанжээ. 

	Охин эхдээ:

	— Хонгор ээж минь битгий уйл. Би ах нараа олно гэж хэлээд арван хоёр цамцыг нь аваад явж гэнэ. 

	Тэгээд охин яг тэр түнэр харанхуй ойд хүрчээ. Өдөр өнжин явсаар үдшийн бүрий болоход шидэт амбаарт тулж очиж гэнэ. Тэнд нэгэн хүү байжээ. 

	— Хэрэг зориг юунд вэ? гэж хүү охиноос асуухдаа гоё даашинз, гуа үзэсгэлэн, духан дээрх алтан одыг нь харан гайхаж гэнэ. 

	— Би хааны охин. Арван хоёр ахыгаа хайж явна. Газар дороос ч, тэнгэр дээрээс ч хаана байсан газраас нь яагаад ч гэсэн олно гэж охин хариу өчжээ. 

	Тэгээд охин ах нарынхаа арван хоёр цамцыг үзүүлж гэнэ. Дүүгээ таньсан Вениамин түүнд:

	— Би чиний бага ах Вениамин байна гэлээ. Ах дүү хоёр баярын нулимс унагацгаан, тэврэлдэн үнсэлцэж гэнэ. Тэгээд ах нь:

	— Хонгор дүү минь, таарсан охиноо алах ам өчгийг ах нар чинь өгцгөөсөн юм. Учир юунд вэ гэвэл хаа нэгэн охиноос болж бид хааны ордноос зугтсан юм гэжээ. 

	— Ах нарынхаа амийг аварч чадвал үхэхэд би бэлэн байна гэж охин хариу өчжээ. 

	— Чамайг үхээсэй гэж би огт хүсэхгүй байна. Энэ авдарт нуугд. Ах нарыгаа ирэхээр аргалж чаргалахыг оролдъё гэж ах нь дүүдээ хэлжээ. 

	Охин ч хэлсэн ёсоор болгов. Ах нар нь шөнө ангаас ирэхэд хоол бэлэн байж гэнэ. Хоол идэх зуураа ах нар нь Вениаминаас: 

	— Сонин хачин юу байна гэж асууж гэнэ. 

	— Та нар юу ч мэдэхгүй байна уу? хэмээн Вениамин өчжээ. 

	— Үгүй гэж тэд хариулав. 

	Тэгэхлээр нь:

	— Ойд очсон та нараас энд суусан би илүү ихийг сонсох юм гэхэд

	— Тэгээд чи яриач гэжээ. 

	— Тэр болно. Харин та нар хамгийн түрүүнд таарсан охины амийг хороохгүй гэж ам өг гэж гэнэ. 

	— Тэгнэ. Бид өршөөнө. Түргэн хэлээч гэхэд 

	Вениамин:

	— Манай дүү ирсэн гэж гэнэ. Авдраас духан дээрээ алтан одтой, гоёмсог сайхан хувцастай хааны охин гарч иржээ. Тэр үнэхээр гуа үзэсгэлэнтэй байж гэнэ. Ах нар нь бүгдээрээ баярлан охин дүүгээ үнсэцгээн зүрхний угаас хайрлан өрөвджээ. 

	Охин Вениаминтэй үлдэн ажилд нь тусалдаг болж гэнэ. Арван нэгэн ах нь ан хийж, туулай, гөрөөс, тагтаа шувуу авлана. Вениамин дүүтэйгээ хоол унд зэхнэ. Охин гишүү түүн гал түлж, үндэс ногоо цуглуулан, пийшин дээрээ тогоо тавьж оройн хоол хийнэ. Амбаараа шил толь шиг цэвэрлэж ах нарынхаа хувцсыг гял цал угаана. Ах нарын сэтгэл хангалуун, ам бүлээрээ эв найртай аж төрдөг байв. 

	Нэг удаа Вениамин дүүтэйгээ үнэхээр амттай хоол хийжээ. Бүгдээрээ цугларан ууж идэцгээн, хөгжиж баярлан байж гэнэ. Шидэт амбаарын дэргэд өчүүхэн цэцэрлэг, тэр цэцэрлэгт арван хоёр сараана цэцэг ургадаг юмсанжээ. Ах нараа баярлуулъя гэж охин гэнэт бодоод арван хоёр ахдаа нэг нэгээр нь бэлэглэх гэж цэцгүүдийг тасалчхаж гэнэ. Дөнгөж таслангуут арван хоёр ах нь арван хоёр хон хэрээ болоод нисээд явчихжээ. 

	Аймаар их ойд охин орь ганцаараа үлдэж гэнэ. Эргээд нэг хартал эмгэн хажууд нь зогсож байжээ. 

	— Охин минь чи хэрэг тарилаа. Арван хоёр сарааныг чи юунд таслав? Тэд чиний ах нар байсан юм. Тэгээд одоо үүрд хэрээ болсон гэж тэр эмгэн өгүүлжээ. 

	Охин уйлан байж:

	— Арга чарга байна уу? гэж асуужээ. 

	— Алга даа. Ганц л зам бий. Тэгэхдээ тэр хэцүү чи чадахгүй. Бүтэн долоон жил загас шиг дуугүй бай. Огт бүү инээ. Хугацаа дуусахад хормын төдий үлдсэн ч ганц л үг дуугарвал ах нар чинь үхнэ гэж эмгэн түүнд хэлжээ.

	«Ах нарынхаа амийг аварч чадна» гэж охин дотроо бодож гэнэ» Тэгээд тэр охин өндөр модны орой дээр суугаад өдөржин юм нэхдэг болсон гэнэ. Үг дуугардаггүй, огт инээдэггүй байжээ. 

	Яг тэр үед бас энэ ойд нэгэн хаан ан хийж явсан юмсанжээ. Анч том нохой нь охины сууж байсан өндөр модны ёроолд очиж хуцаж боорлож гарч гэнэ. Хаан хүрч очоод духан дээрээ алтан одтой гуа сайхан охиныг хараад «хатан минь болооч!» гэж гуйжээ. Охин огт дуугарсангүй, зөвхөн толгой дохижээ. Хаан түүнийг буулгаж мориндоо дүүрээд гэртээ авчирч гэнэ. Нижгэр хурим хийгээд авгай нөхөр болцгоожээ. Харин хатан нь огт дуугарсангүй, ер инээсэнгүй. 

	Тэгээд тэд хоёр жилийн турш амар сайхан амьдарчээ. Хааны эх муухай зантай хүн байж гэнэ. Нэг удаа тэр:

	— Ердийн муу гуйлгачинтай ханилж суужээ чи. Чамаас нууц далд чухам юу хийдгийг хаанаас яаж мэдэх вэ? Хэлгүй байсан сан бол инээж ядахдаа болох сон. Огт инээдэггүй хүнд ариун нандин сэтгэл байхгүй гэдэг нь мэдээж гэжээ. 

	Хаан эхлээд итгэсэнгүй. Гэвч хорт муу санаатай эмгэн хүүгээ ятгасаар хатныг цаазлах зарлиг буулгуулжээ. 

	Хатныг шатааж алах гэж том гэгчийн түүдэг галыг хашаа дотор асаасан гэнэ. Урьд өмнийн адил хатандаа хайртай хаан өндөр цамхаг дээр гараад нулимс унаган зогсжээ. Хатныг модонд барьж хүлээд гал асааж гэнэ. Галын дөл сөрвөлзөн хувцсанд нь халдах яг тэр үед долоон жил нь өнгөрч гэнэ. Тэнгэрт чимээ шуугиан гарч арван хоёр хэрээ газарт дөнгөж буунгуутаа арван хоёр ах нь болж хувирлаа гэнэ. Арван хоёр ах нь үхээрийн муу галыг үтэр түргэн унтраагаад хайртай дүүгээ чөлөөлөн, хайрлаж өрөвдөж гарчээ. 

	Тэгээд хатан хаандаа хамаг учраа ярьж гэнэ. Учрыг мэдсэн хаан ухаан жолоогүй баярлажээ. Хаан, хатан хоёр өвгөн буурлууд болтлоо амар сайхан жаргажээ. Харин хорон санаат эмгэнийг халуун тос, хорт могойтой торхонд хийж таглаад үхлийн муухайгаар тонилгосон юм гэдэг ээ. 

